
Дзіўны, смешны карагод
Бачыў я пад Новы год:
Карагод вадзілі «мухі» — 
Дзеткі маці-завірухі. (Сняжынкі.)

Удзень яна хаваецца,
Уночы загараецца.
А калі злятае з неба,
Загадаць жаданне трэба. (Зорка.)

Госця завітала —
Палатна наткала.
Разаслала навакол —
Стаў святочным белы дол. (Зіма.)

Мастак ён. Будаўнік.
Зімой відаць яго работу.
Кладзе дарогі напрамкі
І праз раку, і праз балота. (Мароз.)

Як шэры воўк, 
Завыла глуха
У полі злая … (завіруха).

З неба ўпаў, 
Зямлю як абрусам заслаў. (Снег.)

На вадзе родзіцца,
А вады баіцца. (Лёд.)

Ён нарадзіўся на страсе,
Вялікім вырас пакрысе.
На сонцы грэцца ледзь пачаў —
Заплакаў моўчкі і прапаў. (Лядзяш.)

Вырас са снегу
Дзецям на пацеху.
Дзівіцца Мароз: 
З морквы ў яго нос. (Снегавік.)

У бацькі дванаццаць
Малайцоў-сыноў,
Адвечных рупліўцаў
І шчырых сяброў. (Год, месяцы.)

За марозам-дзедам
Ідзе яна следам.
Што мароз стварае,
Яна разбурае.
Разбурае ціха,
Зваць яе … (адліга).

Калючая, іглістая,
Марозная, іскрыстая. (Ёлка.)

Лесам і полем ідзе,
Дзецям падарункі нясе.
А прыходзіць раз на год — 
Якраз пад Новы год. (Дзед Мароз.)

І не снег, і не лёд, 
А дрэвы ў срэбныя сукенкі апранае. (Шэрань.)

На катку на коней стаў,
Хуткай птушкаю памчаў. (Канькі.)

Зверху гола, знізу лахмата,
Цяплом багата. (Кажух.)

Не ад гонару заўсёды
Ходзім мы з узнятым носам
І дзяцей зімой з ахвотай, 
Як на крылах, з горак носім.
Пазнаёмся з намі бліжай,
А завуць нас проста … (лыжы).

Сябры штурхаюць іх з гары,
Ляцець уніз — забава!
А вось на горку несці іх
Бывае нецікава! (Санкі.)

У чорным пінжачку,
У чырвонай кашулі,
Любіць ён дзяўбці рабіну
У марозную часіну. (Снягір.)

